
Bosna i Hercegovina 
Federacija Bosne i Hercegovine 
Udruženje sudija/sudaca u 
Federaciji Bosne i Hercegovine 
 

Adresa: ul. Valtera Perića br.15., Sarajevo 71000;  tel/fax. +387 33 668 035 
e-mail: usfbih@bih.net.ba   us.fbih@pravosudje.ba   web: www.usfbih.ba 

 

Broj: 35/26 
Sarajevo, 29.09.2026.godine 

 
 

SAOPŠTENJE ZA JAVNOST UDRUŽENJA SUDIJA/SUDACA U FEDERACIJI BiH 29.09.2026. 
GODINE 

 
 

Udruženje sudija/sudaca u Federaciji Bosne i Hercegovine najoštrije osuđuje 
tendenciozne izjave Gradonačelnika Mostara iznesene u konferenciji za medije održanoj 
25.9.2026. godine, a koje su objavljene putem pojedinih web portala, povodom sudskih 
odluka: donošenjem rješenja o određivanju privremene mjere koje je donio Općinski sud u 
Mostaru kojim je dijelu otpuštenih radnika JP "Komunalno" Mostar omogućeno vraćanje na 
posao te rješenja Kantonalnog suda Mostar koja se odnosi “na upis v.d. direktorice Jadranke 
Senkić u sudski registar”. 

 
Tijekom konferencije, gospodin Kordić je rekao kako je „cirkus koji je stvoren u režiji 

izvjesnih ljudi“ potrebno pojasniti javnosti, ističući da je, prema njegovom viđenju, problem u 
„Komunalnom“ prerastao pitanje radnih odnosa i počeo ugrožavati funkcioniranje gradskog 
komunalnog sistema. 

U nastavku izjave, gospodin Kordić proziva sudije/suce koji su: “trenutno po prvi put u 
Bosni i Hercegovini presudili privremenom mjerom u ovome sporu i doveli u pitanje rad 
Komunalnog poduzeća: gospođa Gordana Puljarević, gospodin Kalinić Ivica. To su javni 
dokumenti, samo je bitno da prozovemo neke ljude koji očito svojim postupanjem — nadam 
se da nesvjesno rade kaos, ali ga rade, i to rade vrlo ozbiljan kaos i ogromnu štetu gradu 
Mostaru. Gospođa Majna Lovrić poništava upis gospođe Jadranke i tad izaziva situaciju da 
grad Mostar ne može isplatiti plaća komunalnim djelatnicima na Deponiji, trenutno ni ovim 
komunalnim radnicima u Komunalnom, a ni ovim ljudima koje će privremena mjera ako se 
ikad upiše gospođa Senkić moći realizirati, međutim neće im moći plaću isplatiti.” …..” “Očito 
se radi o ljudima koji su ili uvezani ili ne znaju šta rade, ne znam šta je od toga gore. Ako ne 
znaju šta rade, a obnašaju ove funkcije, onda je to jako veliki problem, a ako su uvezani i rade 
ovo s nekom političkom agendom, onda ljudi imamo svi ozbiljan problem u gradu, u državi i 
generalno u ovom kaosu”, rekao je Kordić te dodao: 

”Čisto da znamo tko radi ovaj kaos imenom i prezimenom i da razgovaramo na jedan 
otvoren način, da probamo ovo zaustaviti. Naravno, prema Gradu imamo i obavezu i to ćemo 
raditi. Sve ove ljude ćemo prijaviti na institucije na koje trebamo prijaviti, suce i sve ostale 
VSTV-u, inspektorima, i koji su napravili ovaj kaos idu kaznene prijave i svim akterima. Znači, 
nećemo stati dok ovo ne istjeramo na čistac.” 

 
Smatramo iznesene komentare neargumentiranim, neodmjerenim i neprimjerenim u 

dijelu gdje se suci Općinskog suda Mostar i Kantonalnog suda Mostar optužuju za nanošenje 
štete Gradu Mostaru i teško stanje u komunalnim preduzećima Grada Mostara, a naročito da 
su isti „uvezana grupa i da rade s nekom političkom agendom“ sa drugim osobama ili da „ne 
znaju šta rade“. 

Pozivamo ovim putem sve nositelje političkih i odgovornih funkcija da se uzdrže od 
neprimjerenog komentarisanja, neutemeljenih ličnih ocjena o integritetu sudaca i 
narušavanja digniteta sudijske funkcije. 

Nezadovoljstvo bilo kojom sudskom odlukom zakonski se izražava isključivo kroz 
žalbeni postupak i pravne lijekove, a ne javnim istupima koji ugrožavaju nezavisnost i 
nepristrasnost pravosuđa i integritet sudijske funkcije, jer sudovi sude po zakonu. Odluka 
drugostepenog suda po žalbi jedino je mjerodavna za ocjenu da li je odluka nižestepenog suda 
zakonita ili nije. 

Pitanje funkcioniranja pravosuđa spada u sferu javnog interesa. Sudovi, kao ni druge 
javne institucije nisu izuzeti od kritike i javnog preispitivanja njihovog rada, naročito kad se 
radi o bitnim pitanjima o kojima javnost u demokratskom društvu ima legitiman interes da 
bude obaviještena. 

Međutim, ta kritika mora biti argumentirana i utemeljena na činjenicama, a ne na 
neodmjerenim izjavama kojima se diskredituju pojedine sudije/suci, čime se direktno 
ugrožava integritet, dostojanstvo i čast profesije.  
 
S poštovanjem, 

Upravni odbor Udruženja sudija/sudaca u Federaciji BiH 

